
Түркі халқының ортақ дүниетанымдық идеялары мен қағидалары түркі дүниесі даналарының философиялық ойларында шоғырланған. Жеке ойшылдардың философиялық шығармашылығына өзіндік тарихи және заманауи ерекшеліктер мен белгілер тән болса да, ол  тұйықталған авторлық дүниетаным емес, халықтық рухани болмыстың көрінісі мен нәтижесі, оның өріс алуы. Түркілік  дүниетанымның, түркі мәдениетінің де ең маңызды сипатының бірі – дәстүрлік. Уақытты батыс мәдениетіндегідей сызықтық емес, циклдік деп танитын дәстүрлі рухани мәдениетті қазіргі заман талабына сай зерделеуде, пайымдауда жаңа ғылыми теориялық бағыттарға сүйене отырып, түркілік даналар қалыптастырған ғаламдық таным концептерін анықтап, оларды когнитологиялық, лингвомәдени тұрғыдан талдаудың өзектілігі мен маңыздылығы ерекше.        

Атақты философ Ницшенің ойынша, танымның табиғаты метафоралық және ол болмысынан эстетикалық, бірақ онда тексеруге келетін ұғымдар жоқ. Егер де рационализм метафораға ақиқатқа сай келмейтін және міндетті болмайтын форма ретінде қарсы болса, философиялық иррационализм бүкіл таным әлемін метафораға ұсына отырып, танымнан ақиқатты шығарып тастауға ұмтылады. Мұндай көзқарастың әртүрлі реңктерін – субъективизм, басты нысан ретінде адамды қою, түйсікті ескеру, аңыз ойға қызығушылық сияқты әлемнің ұлттық бейнесінің мәнін зерттеген барлық философиялық тұжырымдардан кездестіруге болады.

 Э. Кассирер тіл теориясының саласын тілде, мифологияда, дінде, өнерде із қалдырған логикаға дейінгі ойлауды зерттеу арқылы кеңейтіп береді. Кассирер менталды әрекеттің түрлерін біріктіретін адам санасының тұтастығы туралы ойды және олардың шығу тегі мен ортақ құрылымын байланыста қарастыруды негізге алады. Оның пікірінше, эпистемиялық зерттеулер білім түрлерін талдаудан емес, адамның зердеге негізделмеген әлем туралы әуелгі, тарихтан бұрыңғы түсініктерінен басталу қажет. Тілде ойлаудың логикалық та, мифологиялық та формалары көрініс табады. Әлем туралы аңыздық түсініктердің іздерін ол метафорадан іздейді және оны өте кең мағынада түсінеді (бұл ұғымға метонимия мен синекдоханы да енгізеді).

Тіл – құрал екені анық. Тіл – адам танымында қалыптасқан “құдайдан шыққан будан”(Шаһкәрім) – яғни, сөзден, дыбыстан, грамматикалық құрылым жүйесінен құралған күрделі дүние.  
Белгілі ақын Тыныштықбек Әбдікәкімұлы “Сөз патшалығы” атты мақаласында сөз құдіретінің “өмірі өлең” қазақ жұрты үшін бағасы қалай болғанын былайша талдайды: “Өлең жарықтықтың “Сөз патшасы” (Абай) екендігі және белгілі, Патша сөзбен өмір сүрмек халықтың ақылының да жай ақыл емес, Патша ақыл болмағы және шарт. Ол да бер жағы ғана; ақылдың патша болуы үшін ақылды билеушісі Рухтың да Патша рухы болмағы және заңды. Ең басты мәселе – сол.”
  Ақын СӨЗ дегеннің өзі ӨЗ (ЭГО) екенін дәл бағамдайды. Шынында да, солай болуы мүмкін. СӨЗ­дің өзі ӨЗ­ден шығады. ӨЗ – ЭГО. Сөз – Алладан Адам баласына берілген сый. Сондықтан  сөздің жердегі иесі, сөздің табиғатын танушы және танытушы – Адам. “Эго” сөзінің төркіні де “ИЕ”­мен мәндес, тұлғалас, мазмұндас. 

	ЭГО (ЕГЕ) = ИЕ ~ ӨЗ (ОСЬ) ( СӨЗ



Көркем өнердегі Патша­СӨЗ­дің негізгі нысаны – АДАМ. Мұнда сөз – қандай да бір субъектпен тығыз байланыстырылады.  
Сөз – сырлы, құпиясы – сыры ғана,

Он сөздің айтылады бірі ғана,
 – деген сөзді ғұлама Й. Баласағуни ақын “оқыған жанға құт әкелетін” деп танылған атақты “Құтадғу білікте” Айтолдының аузына салған екен.   сыр да осындай айтылатын он сөздің бірі, артында жасырған жүгі мен таратылар мәні бар...    

Біз түркі әдебиетінің көгінде тұрған, шаңырағын биіктетіп, көкжиегін кеңістігін кеңейтетін Йоллығ тегіннен, Қорқыт атадан, Ж. Баласағуни мен М.Қашқари бастап, Бұқарға дейінгі ұлылардан, қазақ сөзінің де мәденитінің де хакімі Абайдан, оның ізін баса патша​сөзге енші салған Шаһкәрімнен даналық табамыз. Бұл философия емес, көркем әдебиет деп таласатындардың табыларын да, пәлсәпаның еуропашыл терминдерін іздеп сарсылатындардың да барын білеміз. Әйткенмен, ХХ ғасыр Еуропа философиясына көз жіберіп қараңыз, философия әдебиетпен, музыкамен, поэзиямен, кескіндеу өнерімен жақындасады. Олар постмодернистердің “После философии” деп аталатын жинағында айтылғандай, мәдениеттен, көркем өнерден қол үзген жоқ. Ең ұлы деген ойлар көркем тілмен берілетін Шығыстың тәжірибесін бойына сіңіріп, басқа философияға айналды. Идеалға, үлгіге айналдырылған, ғылымның ережелері мен стереотиптеріне сай құралған философияның батыстық үлгісі өткенде қалды. 

Ал болашақтың үлгісі саналған Шығыс философиясының бір өкілі ретінде ұлы Абай “Өлең – сөздің патшасы, сөз сарасы” атты өлеңінде:   

Ынсап, ұят, ар-намыс, сабыр, талап –

Бұларды керек қылмас ешкім қалап…

Терең ой, терең ғылым іздемейді

Өтірік пен өсекті жүндей сабап, –

дей отыра, ынсап, ұят, ар-намыс, сабыр, талаптың “іші алтын, сырты күміс сөз жақсысына” негізгі нысан  етеді. “Оқыған білер әр сөзді” деп өзі айтқандай, Абайды оқып, жадына түйіп өскен, одан ой өндірген Шаһкәрім үшін “ар түзейтін бір ғылым табылмаса, зұлымдықты жалғанда әділ жеңбес”.   

Дамыған Еуропаны біраз аралап көріп, оған да көңілі толмаған ақын:

Европа білімді жұрт осы күнде,

Шыққан жоқ айуандықтан о да мүлде, – дей отыра, тіршіліктің бағасы мен өлшемі туралы өз шешімін айтады:

Өмірдің өкінбейтін бар айласы,

Ол айла – қиянатсыз ой тазасы.

Мейірім, ынсап, әділет, адал еңбек,

Таза жүрек, тату дос – сол шарасы.    

Шаһкәрім өмірдің мәнін де, сәнін де рухани тазалықтан, ақ жүректен, таза ақылдан, Жарға деген сүйіспеншіліктен – имандылықтан іздеп табады да, осы

Ұлық ұстаз Иасауидың ізімен жүрген ақын имандылық бағытын ғана тағылым етпей, ұғымдар мен астарлы тілдік бірліктерді де мұра еткен, дамыта, жетілдіре түскен. Иасауидың шарабы – Шаһкәрімде арақ, қымыз; Иасауидың Пірі, Бірі – Шаһкәрімде - Жар, Шын тұлғасында. Мұндағы шарап, арақ, қымыз түсінігі тазалық бейнесіндей, дара Шынға жетудегі даналықтан алатын ләззат, адамның шын келбетін келтіретін Алла нұрының белгісі. 

Ж. Баласағуни: 

Сүймесе ешкім – ием сүйсе, сол жетер,

Жалғыз жауым, сайтан болды, ол да өтер.  

Бір Иемнен тілегім мен үмітім,

Сыйынатын, қуанатын күні­түн, – десе, 

Шаһкәрім ақын: 

Хақиқаттың қымызын

Ішіп, бүгін мас едім.

Тазалап жүрек ындызын,

Нәрестедей жас едім, – 

дегенді “Жас алпыстан асқан соң” деген өлеңінде 1919 жылы жазған.

Түркі ғылымы мен санасында Әбу Насыр әл­Фарабиден басталып, Ж. Баласағунимен жалғасып, Абаймен дамытылып келе жатқан ежелгі толғау­таным осы. Шаһкәрім осы идеяны жалғастыра келе “ар білімі” оқылса деген ұсыныс айтады. Сөз өнерінің бір құдіреті – уақыт атты ұлылықтың өзін игере алуы. Нағыз суреткер осындай құдірет туғыза алады, сөйтіп өзі өмір сүрген уақыт ширегінен асқақтай көтеріліп, өзінің көркемдік әлемін жасайды, поэтикалық уақыт ұғымын туғызады. Осындай көркемдік­танымдық самғау Шаһкәрім шығармашылығында мол кездеседі.    

Даналық танымның жетер шыңы – терең оймен мас болу. Бұл – МҰТЫЛУ. Ой – терең, соған кіре отырып, мас болу. Бұл – суфизмнің нақ өзі.



Көріп көз нұрыңа қанса,



Барып жан ләззатын алса,



Тәнім құрбан бола қалса, 



Мұнан артық болар ма бақ? – 

деп ақын “Жарымды жаным сүйді, сүйе алмай тәнім күйді” атты өлеңінде жазғандай, тәнін жаны үшін құрбан етіп, таза ақылмен Сұлу Жарға асыққан ақынның мұтылуы дер едік. 

Мұтылу жағдайы Й. Баласағунидің шығармасында да молынан кездеседі: 

Бездім елден, Алла сынар бағымнан, 

Ол сақтайды мені барлық жағымнан.

Ием жады жетер жалғыз қалғанда, 

Сөйлесемін Иемді еске алғанда. 

... Бұл Жалғанды таста бастан асырып, 

Ақыретпен жымдас, соған бас ұрып, 

... Бұл жалғанның бүтіндеме жапсарын, 

Іздеу керек ақыреттен жақсы орын.

... Бұ дүние – мұсылманға бір түнек,

  Бейрахат өтетін жер бір түнеп
. 

Олай болса, “мұтылу” сөзінің мағынасы – “өлместен бұрын өлу”; өлместен бұрын өлу ұғымының атау ретіндегі ақын қолданған тілдік бірлігі – мұтылу. Мұндай таным – қазақ топырағында қалыптасып дамытылған, ақындар мен жыраулар шығармашылығынан берік орны алған “кемел адамның” ұстанымына айналған басты концепция. Шаһкәрім осы ұғымға қазақы дүниетанымға сәйкестендіріп атау беруші, таңбалаушы. Құран Кәрімде “Дүние тіршілігі еш нәрсе емес. Ойын­сауық қана. Әрине, ақырет жұрты тақуалар үшін жақсы. Сонда да түсінбейсіңдер ме?” – делінбей ме?!    

